
PREMIOS VIDE 2014

Os Premios VIDE recoñecen a tempada do fútbol local. A edición de 2014 pola 
campaña 2013/2014 pretende destacar o fútbol modesto vigués.

Mellor club.

O Club Deportivo Teis fundouse en 1964. Cumpriu en 2014 50 anos de historia 
de forma encadenada.  Sempre  colaboran coa Vigo  Cup:  o  campo da Guía 
adoita ser unha das sedes da competición. Na tempada 2013/14 rozou a final 
da Copa Vigo. Antonio Collazo é o seu presidente. 

Mellor árbitro.

Adrián Díaz González. Vigués, 24 anos. Cumpriu catro tempadas en 2ª División 
B. O seu excelente traballo na campaña 2013/14 levoulle a conseguir  este 
verán o ascenso a 2ª División, a categoría de prata do balompé estatal, onde 
actúa como xuíz de liña doutro colexiado vigués que despunta, Pérez Pallas. 

Mellor futbolista feminina.

Sara  González,  alcumada  Sara  Tui.  25  anos  (Tui,  23.05.1989). 
Centrocampista. É a organizadora do xogo do Olivo vigués, que na campaña 
2013/14 disputou a fase de ascenso a Primeira como campioa de grupo en 2ª 
División. Empezou na escola de fútbol do Tyde aos 4 anos. Quinta tempada no 
Olivo. 

Mellor progresión.

Diego  Rodríguez  Lamas,  futbolísticamente  coñecido  como  Diego  Lamas. 
Centrocampista nado en Vigo o 22 de novembro de 1995, ten 19 anos e este 
exercicio  14/15 é  a  súa sexta  tempada no  club.  Na  2013/14 foi  un  valor 
decisivo para que o Coruxo FC xuvenil ascendese á Liga Nacional de xuvenís. 
El, ademais, aportou 12 goles. Así, o club que preside Gustavo Falque tamén 



crece a nivel de canteira. Diego xogou a Vigo Cup, factoría de novos valores 
para o fútbol vigués, en tres oportunidades. O seu bo labor no xuvenil levoulle 
ao primeiro equipo do Coruxo FC en Segunda División B.  Precisamente na 
categoría  de  bronce  do  fútbol  español  debutó  o  14  de  setembro  pasado 
(Avilés, 0 - Coruxo, 1).

Premio á difusión xornalística.

Carlos Movilla, alias Ramón Parente (o pseudónimo co que asinaba os seus 
artigos de fútbol modesto).  Por medio século de traballo seguindo o fútbol 
local, federado e de base, nas páxinas de “Meta Sport” primeiro e “Faro de 
Vigo” despois. É o xornalista especializado que máis coñecemento ha ter da 
realidade dos clubs modestos locais.

Mellor directivo.

Enrique Fernández. Club Deportivo Nieto. Todos os anos valórase a lonxeva 
traxectoria dun dirixente. O de Enrique é un caso típico de inquebrantable 
dedicación no fútbol base dende 1961. En 1989 recibiu unha homenaxe da 
Federación  Galega  de  Fútbol,  que  lle  fixo  entrega  do  Diploma  ao  Mérito 
Deportivo  por  28  anos  de  labor.  Na  década  dos  70 (1975-77)  Enrique  foi 
presidente  da entidade.  Agora leva máis  de  medio  século  de traballo,  nos 
últimos anos como delegado federativo do club. Dende 1973 posúe a insignia 
de ouro e brillantes do Club Deportivo Nieto. 

Mellor adestrador.

Jorge González. ascendeu este ano á S.D.R. San Esteban de Beade á Primeira 
Autonómica e na mesma tempada 2013/14 disputou a final da Copa Vigo en 
Balaídos. Dende 2010 guiou ao San Esteban a tres finais da Copa Vigo (2010, 
2012 e 2014), o torneo máis veterano e histórico do fútbol galego, aínda que 
non puido acadar o título en ningunha das oportunidades. 


